
Nərgizçiçəyi sırası – Amaryllidales
Sıraya 15 fəsilə daxildir ki, onlardan soğan-Alliaceae, nərgizçiçəyi-Amaryllidaceae, asfodel-Asphodelaceae, aqava-Agavaceae və sünbülçiçək-Hyacinthaceae fəsilələrini qeyd etmək olar.
Soğan fəsiləsi – Alliaceae
Fəsiləyə 32 cins və 750-yə qədər növ daxildir. Avstraliyadan başqa dünyanın bütün qitələrində yayılan soğanaqlı və ya kökümsovlu çoxillik ot bitkiləridir. Adətən kökyanı olan ensiz, xətvarı, bəzən içiboş və ya borucuqşəkilli, sadə, saplaqsız yarpaqları vardır. Çiçəklər açılana qədər pərdəcikşəkilli yarpaqcıqların bitişməsindən əmələ gələn örtüklə onların üzəri bağlanır. Çiçəkqrupu sadə çətir, nadirən salxım və ya sünbül olub, çox vaxt çiçəkoxu adlandırılan yarpaqsız gövdənin təpəsində yerləşir. Çiçəkyanlığı müntəzəm quruluşlu və altıüzvlüdür. Onun payları (hissələri) sərbəstdir və ya bünövrəsində bitişmişdir, 3 dairədə yerləşmişlər. Çiçəkyanlığının yarpaqcıqları rəngli və ya pərdəcikli və görkəmsiz (kasacığabənzər çiçəkqrupunda) ola bilirlər. İki dairədə üç-üç yerləşən 6 erkəkciyi, 3 bitişik meyvəyarpaqcığından ibarət 1 dişiciyi vardır. Yumurtalıq üstdür, üç və ya biryuvalıdır. Sütuncuğu təkdir, dişicikağzı tamdır. Meyvəsi çoxtoxumlu açılan qutucuqdur. Toxumları xırdadır, zəngin endospermə və kiçik rüşeymə malikdirlər.
Fəsilənin bitkilərinin səciyyəvi xüsusiyyəti, soğanaqların pulcuqlarında və yaşıl yarpaqlarında südəbənzər şirəli axarların və özünəməxsus qoxulu uçucu sarımsaq yağının və ona bənzər digər yağların olmasıdır.
Soğankimilər üçün həmçinin “diri balalama” adlandırılan xüsusiyyətin olması da xasdır. Bir çox bitkiləri çiçəklədikdən sonra çiçəkqruplarının saplağının əsasında çox sayda soğancıqlar əmələ gəlir və onlar torpağa düşərək kök atır və normal inkişaf edə bilən bitki əmələ gətirirlər,onlar vegetativ çoxalmaya xidmət edirlər. Belə “diri balalama” sarımsaqda daha yaxşı inkişaf etmişdir və sarımsaq, demək olar ki, toxumlarla çoxalmır.
Soğankimilərin arasında çox sayda faydalı dərman, qida və dekorativ bitkilər vardır. Onlardan ilk növbədə soğan-Allium cinsinin növlərini qeyd etmək olar.
Baş soğan – Allium cepa. Becərilən çoxillik soğanaqlı bitkidir. Soğanağın pulcuqları, dib adlandırılan, qısalmış gövdədə yerləşmişlər. Dibdə şirəli pulcuqların qoltuğunda, bala soğanaqlara başlanğıc verən tumurcuqlar yerləşmişlər. Tərkibindəki efir yağı ilə əlaqədar olan kəskin səciyyəvi qoxu verir. Tərkibində fitonsidlər, askorbin turşusu və s. vardır. Bakterisid təsirli, skleroz əleyhinə və mədə-bağırsaq xəstəliklərinə (bağırsaq atoniyası, kolit) qarşı təsir göstərən vasitə kimi istifadə edilir.

Baş soğan – A.cepa
Baş soğanın tibbi faydaları:
1. Bədənin müqavimətini artırır;
2. Zehni və fiziki yorğunluğu aradan qaldırır;
3. İmmun sistemi gücləndirir;
4. Yüksək qan təzyiqini aşağı salır;
5. Soyuqdəymə, qrip, astma və bronxit xəstəliklərinə xeyirlidir;
6. Tənəffüs yollarını açır və öskürəyi kəsir;
7. Qanda şəkər səviyyəsini nizamlayır;
8. Böyrək ağrılarını yüngülləşdirir, böyrək qumlarının və daşlarının tökülməsinə kömək edir;
9. Mikrob öldürücü təsiri vardır;
10. Qandakı zərərli maddələri bədəndən uzaqlaşdırır;
11.  Ekzema, dolama kimi dəri xəstəliklərinə qarşı faydalıdır;
12.  Qaraciyərin işini nizamlayır;
13.  Yuxu problemi çəkənlərə faydalıdır;
14. Yaddaşı gücləndirir;
15. Həzmi asanlaşdırır.
Sarımsaq – Allium sativum. Birillik bitkidir. Ağ və ya bənövşəyi rəngli yarpaqcıqlarla üzəri örtülən soğanağı vardır. Xırda soğanaqcıqların (dişciklərin) üzəri də həmçinin quru pərdəciklə örtülüdür. Yastı xətvarı yarpaqları vardır. Çiçəklənməyə qədər çiçəkoxu halqa şəklində qıvrılmış olur, çiçək açıldıqda isə düzlənir. Çiçəkləri çirk ağ rəngdədir. Onlar nadir hallarda meydana gəlirlər. Çox zaman çiçəkqrupunda vegetativ çoxalmaya xidmət edən xırda soğanaqcıqlar əmələ gəlirlər. Antiseptik təsirli, bağırsağın atoniyası və skleroz əleyhinə tətbiq edilən fitonsidli bitkidir.

Sarımsaq – A.sativum
	Sarımsağın tibbi faydaları:
1. Qocalma prosesini ləngidir, orqanizmi cavanlaşdırır;
2. Sarımsaq təbii antiseptik vasitədir, mikrob və virus əleyhinə təsirə malikdir. Bu tərəvəz əsl təbii “antibiotik”dir. Soyuqdəymə xəstəlikləri zamanı çox faydalıdır;
3. İnsan orqanizmində yaşayan parazit qurdları məhv edir;
4. İmmun sistemi gücləndirir;
5. Arterial təzyiqi və qanda şəkərin səviyyəsini aşağı salır;
6. Sinir hüceyrələrini dağılmaqdan qoruyur;
7. Xərçənglə mübarizədə istifadə olunur. ABŞ alimləri sarımsağı hətta “təbii kimyəvi terapiya” vasitəsi adlandırırlar:
8. Qan damarlarını təmizləyir;
9. İnfarkt və insult riskini azaldır;
10.  Sarımsaq təbii antikoaqulyantdır, qanın laxtalanma prosesini normallaşdırır, trombların əmələ gəlməsinə mane olur. 

